Такое жыццё не для кожнага
Я помню той цёплы сонечны дзень. Мы з маці падыходзілі да аўтобуснага прыпынку, там ужо стаялі людзі, чакаючы свой транспарт. Мы таксама спыніліся. Акінуўшы позіркам прысутных, я ўбачыла сціплую дзяўчыну, якая стаяла асобна каля кіёска. Апранута яна была не так як іншыя: у чорнае адзенне, якое закрывала ногі. На галаве была завязана такога ж колеру  хусцінка. Маці мне сказала, што гэта манашка і яна павінна заўсёды так апранацца. Мяне гэта вельмі ўразіла: хаваць сваю прыгажосць і маладосць пад такім адзеннем. У такім узросце дзяўчаты хочуць выглядаць прывабна і робяць усё для гэтага. Яны стыльна апранаюцца, не забываюць пафарбаваць вочы і губы, прывесці ў парадак пазногці, зрабіць моднае тату. А тут на прыпынку была сама сціпласць і першаснае хараство. Я некалькі разоў павярнулася і паглядзела на манахіню. Яна адчула маю зацікаўленасць, злавіла на сабе мой позірк і ўсміхнулася ў адказ. У гэтай усмешцы было шмат шчырасці і яшчэ нешта. Потым я зразумела, што гэта свет вачэй, які ідзе глыбока з душы і сэрца. Мне ўспомніліся радкі верша Максіма Танка “Ave Maria!”

Я не звярнуў бы і ўвагі, можа,

Каб не пабачыў між іх прыгожай

Стройнай манашкі, якая мае

Не больш хіба як семнаццаць маяў;

Чорныя вочы, бровы густыя,-

Ave Maria!

 Я доўга не сустракала манашак. 

Андак у 6 класе на форзацы падручніка па роднай літаратуры я ўбачыла на малюнку Сяргея Лагуновіча- Чарапко Ефрасінню Полацкую ў манаскім адзенні. Мне здалося, што яно падыходзіць да асветленага дабрынёй твару  Прадславы. У гэтым зняважлівае стаўленне да мірскіх даброт, бо замест гэтага ёсць вялікае духоўнае багацце. Яно дае чалавеку больш каштоўнага ў параўнанні з матэрыяльным дабрабытам. І гэта зразумела князёўна, адмовіўшыся ад шлюбу.  Яна пайшла  ў манастыр і стала божай служанкай, асветніцай, мецэнаткай. Апранута у чорнае адзенне, але і яно не хавае прыгожага сройнага стану.

Нат пад жалобнай вопраткай чорнай

Ты адгадаеш стан непакорны,

Ножкі, якімі б на карнавалах

І захапляла і чаравала,

Смуглыя рукі, грудзі тугія,-

Ave Maria!
На малюнку Ефрасіння паказана ў сваёй келлі, якая выглядае вельмі сціпла. Адзіным упрыгожваннем і намёкам на тое, што тут жыве дзяўчына з’яўляецца галінка з распушчанымі кветкамі лілеі. Але тут шмат кніг- вось што стварае галоўнае багацце і прыгажосць. Ефрасіння паклала два пальцы правай рукі на кнігі. У гэтым жэсце і позірку патрабавальных вачэй гучыць заклік да асветы, да чытання. А праз гэта і просьба да самаўдасканалення. Разгорнуты аркуш паперы з напісанымі радкамі дэманструе, што святая толькі што напісала, а зараз перачытвае работу. Твар нашай “нябеснай заступніцы” асветлены дабрынёй. У вачах свеціцца трывога, можа нават пытанне, ці спраўдзяцца ейныя надзеі, ці недарэмным будзе яе жыццё і праца?  Шчыльна самкнутыя вусны, бо ўсё сказана ў позірку і справах “вялебнай Ефрасінні”.  Ларыса Геніюш у сваім вершы піша:   
У Прадыславы мэта –

святыні, царквы, манастыры –

тагачасныя ўніверсітэты.

Вяртаецца ў край з навукай, з дабром,

братэрства і мір у ім сее.

Валодае смела князёўна пяром,

людзьмі завалодаць сумее.

Асветніца наша, духоўны ўладар,

паганства і цемру скарыла,

каб Полацк узвысіць.

Жыццё святой Ефрасінні паслужыла прыкладам для многіх жанчын, што пайшлі ў манастыры і служаць Богу.
Глядзіць набожна на крыж  Пятровы,

А я малюся на яе бровы:

Няўжо красуня ты не шкадуеш,

Што хараство і жыццё марнуеш?

Як танцавалі б ножкі такія,-

Ave Maria!
Я не зусім згодна з радкамі вялікага паэта, што жыццё ў манастыры – гэта марна праведзены час. Жанчына устаюць вельмі рана, іхні дзень пачынаецца і заканчваецца малітвай, яны шмат працуюць, у многім сябе абмяжоўваюць, адмаўляюцца ад асабістага дзеля служэння Богу, людзям.  
Калі мы з бацькамі наведвалі царкву ў Прошчы, я бачыла, як абжываюць лясную паляну, на якой ёсць цудадзейная крыніца, манахі. У першае маё наведванне гэта месца выглядала вельмі сціпла: будынак храма і невялікая драўляная хатка для светара.  Асобны невялічкі будыначак са святой крыніцай. У ім быў закрыты (каб не трапіў бруд) калодзеж ,  кабінкі для аблівання гэтай вадой. Людзі заходзілі ў храм, слухалі службу, ставілі свечкі, потым абліваліся цудадзейнай вадой. Зрабіла гэтак і я. Мне падалося, што мая душа ачысцілася ад бруду і напоўнілася чысцінёй і святасцю, бо я адчувала незразумелую мне лёгкасць і нібыта палёт. Я падзялілася сваімі ўражаннямі з маці. Яна сказала, што гэтак жа адчувае сябе і яна і што гэта вельмі добра. Я запомніла нязвыклы і прыемны стан душы. 
  У другі раз мы прыехалі сюды праз два гады. Нават па дарозе я ўбачыла змены. Калі ў першае маё наведванне дарога была вузкая і ледзь прыкметная (мы нават сумнявавліся, ці правільна мы едзем), то цяпер гэта быў уезджаны гасцінец, па якім да храма і з яго ехалі машыны. На павароце стаяў прыдарожны крыж. Прыемна змянілася і палянка ля храма. Вакол царквы была металічная агароджа , за ёй на чыста праполатых клумбах цвілі кветкі.  Побач ішло будаўніцтва двухпавярховага манастыра. Службу веў таксама манах. Мы стаялі, як заварожаныя, і слухалі премны голас святара. 

Так удала выбрана месца: у лесе панавала цішыня, якую падкрэслівалі спевы птушак. На тэрыторыі храма  раслі дрэвы, мне запомніўся дуб з  вышмальцаваным ствалом. Як я потым даведалася, на яго апіраліся людзі і прасілі пазбавіць ад захворванняў. Думаю, што гэта дапамагала, бо я ўбачыла, як да яго звярталася з просьбай незнаёмая жанчына. Ва ўсім панавала ўрачыстасць і святасць.
Мы рэдка ідзем у храм, калі ў нас усё добра. Часцей звяртаемся, калі нейкія праблемы або непрыемнасці, шукаючы паратунку і падтрымкі. Калі ў чалавека бязвыхаднае становішча, ён можа прыйсці ў храм, паставіць свечку, папрысутнічаць на службе. З любым пытаннем можа звярнуцца да бацюшкі або работнікаў царквы і заўсёды атрымаць адказ і дапамогу.  Вось тут ён і разумее, што не адзін у сваім горы, ёсць месца, дзе знайсці падтрымку, ёсць людзі, якія яе шчыра акажуць. А гэта вельмі важна.
З павагай і цікавасцю гляджу на манашак. Уся душа і думкі адлюстроўваюцца ў іх праз позірк. Твар мае жывое, асветленае ўнутраным  светам хараство. Праз гэты позірк перадаюцца думкі і пытанні да нас. Калі ўбачыш гэты позірк, то цяжка адвесці вочы. Ён, нібы магніт, прыцягвае да сябе, заварожвае, інтрыгуе.    
Я бачу саамахвярнасць жанчын, якія звязалі свой лёс з Богам. Яны не адразу прыйшлі да такога рашэння. Я думаю, што ў свецкім жыцці яны доўга шукалі адказу на хвалюючыя пытанні, але не знайшлі. Таму і прыйшлі да Бога, свядома зрабіўшы такі выбар. У малітвах знайшлі сэнс жыцця і набылі святасць веры.  Адмовіўшыся ад асабістага шчасця, яны моляцца не толькі за сябе, але і за дабрабыт усяго народа. Іх малітвы і просьбы даходзяць да нябеснага заступніка і засцерагаюць усіх людзей, даруючы нам вечнае нябеснае жыццё.
Жыць гэтакім жыццём не кожны з нас гатовы

Маліце ж Госпада за нас , Нявесты Хрыстовы.

